
1. UVOD
Finansijsko-obavještajni odjel (u daljem tekstu: FOO) Državne agencije za istrage i zaštitu (u daljem tekstu: Agencija) predstavlja centralnu finansijsko-obavještajnu jedinicu Bosne i Hercegovine (u daljem tekstu: BiH) koja funkcionira u skladu sa međunarodnim standardima u oblasti borbe protiv pranja novca i finansiranja terorističkih aktivnosti. 
U skladu sa Zakonom o Državnoj agenciji za istrage i zaštitu i Zakonom o sprečavanju pranja novca i finansiranja terorističkih aktivnosti („Službeni glasnik BiH“, broj 13/24), FOO obavlja poslove koji se odnose na sprečavanje, otkrivanje i istraživanje operacija pranja novca i finansiranja terorističkih aktivnosti, poslove koji se odnose na promoviranje saradnje između nadležnih organa BiH, Federacije BiH (u daljem tekstu: FBiH), Republike Srpske (u daljem tekstu: RS) i Brčko distrikta BiH (u daljem tekstu: BD BiH) u oblasti sprečavanja pranja novca i finansiranja terorističkih aktivnosti, kao i na promoviranje saradnje i razmjene informacija s nadležnim organima drugih država i međunarodnih organizacija zaduženih za sprečavanje pranja novca i finansiranja terorističkih aktivnosti.
BiH je od 2004. godine, ispunjavajući obaveze usklađivanja sa međunarodnim standardima, u četiri navrata usvojila novi Zakon o sprečavanju pranja novca i finansiranja terorističkih aktivnosti, a trenutno je na snazi Zakon iz 2024. godine.
U skladu sa zakonodavnim i institucionalnim okvirom u BiH, sistem sprečavanja, otkrivanja i istraživanja krivičnih djela pranja novca i finansiranja terorističkih aktivnosti u BiH je u nadležnosti institucija na svim nivoima vlasti, uz zakonsko definiranje uloge svih učesnika sistema te njihove obavezne međusobne interakcije i saradnje.

Primarni zadatak FOO-a kao dijela sistema je da kao centralna finansijsko-obavještajna jedinica BiH prima, prikuplja, evidentira i analizira informacije, podatke i dokumentaciju te istražuje i prosljeđuje rezultate analiza i/ili istraga nadležnim tužilaštvima i drugim nadležnim organima, kako u BiH tako i u inostranstvu, koji istražuju krivična djela pranja novca i/ili finansiranja terorističkih aktivnosti. 
Ukoliko FOO sumnja u pranje novca ili finansiranje terorističkih aktivnosti u vezi sa nekom transakcijom ili osobom, ovlašteno je za privremeno obustavljanje te transakcije ili transakcija i pristup sefu u trajanju do pet radnih dana kao i za kontinuirano praćenje finansijskog poslovanja klijenta u trajanju do šest mjeseci u BiH i inostranstvu.
FOO neposredno postupa po naredbama i zahtjevima tužilaštava, kako u djelokrugu nadležnosti propisanih Zakonom o sprečavanju pranja novca i finansiranja terorističkih aktivnosti, tako i po zakonima o krivičnom postupku.
FOO je nadležan i da drugim organima u BiH i inostranstvu samoinicijativno dostavi odgovarajuće podatke, informacije i dokumentaciju koji se prikupe u skladu sа Zakonom o sprečavanju pranja novca i finansiranja terorističkih aktivnosti, a za koje procijeni da bi mogli biti značajni tim organima pri donošenju odluka iz njihove nadležnosti u vezi sa istraživanjem krivičnih djela pranja novca, predikatnih krivičnih djela i finansiranja terorističkih aktivnosti.

FOO obavlja i poslove koji se odnose na predstavljanje BiH u međunarodnim tijelima za sprečavanje pranja novca i finansiranja terorističkih aktivnosti, kao što je učešće u Delegaciji BiH pri Komitetu eksperata Vijeća Evrope za evaluaciju borbe protiv pranja novca i finansiranja terorističkih aktivnosti (u daljem tekstu: Moneyval), kao i Delegaciji BiH pri Konferenciji strana ugovornica Konvencije Vijeća Evrope o pranju, traženju, zapljeni i oduzimanju prihoda stečenih kriminalom i o finansiranju terorizma – Varšavska konvencija. 
Pored navedenog, FOO aktivno učestvuje u aktivnostima unapređenja borbe protiv pranja novca i finansiranja terorističkih aktivnosti, kroz učešće u projektima, obukama obveznika iz Zakona o sprečavanju pranja novca i finansiranja terorističkih aktivnosti i obukama službenika nadležnih organa u BiH, predlaganju i učešću u usvajanju i izradi zakonskih i podzakonskih akata.
Podaci, informacije i dokumentacija prikupljeni po Zakonu o sprečavanju pranja novca i finansiranja terorističkih aktivnosti su obavještajnog karaktera i koriste se u svrhu sprečavanja i otkrivanja pranja novca, predikatnih krivičnih djela i finansiranja terorističkih aktivnosti.

2. PRAVNI OKVIR

Poslovi i zadaci iz nadležnosti FOO-a propisani su sljedećim zakonskim i podzakonskim propisima:

· Zakonom o sprečavanju pranja novca i finansiranja terorističkih aktivnosti („Službeni glasnik BiH“, broj 13/24);

· Zakonom o Državnoj agenciji za istrage i zaštitu („Službeni glasnik BiH“, br. 27/04, 63/04, 35/05, 49/09 i 40/12);
· Pravilnikom o sprovođenju Zakona o sprečavanju pranja novca i finansiranja terorističkih aktivnosti („Službeni glasnik BiH“, broj 8/26)
;
· Uputstvom o načinu popune obrazaca i elektronskog unosa podataka za prijavu novčanih transakcija od strane obveznika („Službeni glasnik BiH“, broj 41/15);

· Pravilnikom o unutrašnjoj organizaciji Državne agencije za istrage i zaštitu, broj 16-09-02-721-13/13 od 06. 10. 2014. godine;

· Instrukcijom o obavještajnom i istražnom radu Državne agencije za istrage i zaštitu, broj 16-11-02-2-2010-1/26 od 03. 03. 2026. godine.  
3. ORGANIZACIONA STRUKTURA

FOO je osnovna organizaciona jedinica Državne agencije za istrage i zaštitu sačinjena od tri odsjeka:

1. Analitički odsjek;
2. Odsjek za istrage;
3. Odsjek za pravna pitanja, međunarodnu saradnju i podršku.
Poslove i zadatke iz djelokruga rada FOO-a, prema Pravilniku o unutrašnjoj organizaciji Državne agencije za istrage i zaštitu, obavljaju policijski službenici, državni službenici i zaposlenici. 

Organizaciona šema FOO-a

[image: image2]
4. STATISTIČKI POKAZATELJI
Primarni zadatak FOO-a, u skladu sa Zakonom o sprečavanju pranja novca i finansiranja terorističkih aktivnosti, koji se ogleda u primanju, prikupljanju, evidentiranju i analiziranju informacija, podataka i dokumentacije te istraživanju i prosljeđivanju rezultata analiza i/ili istraga nadležnim tužilaštvima i drugim nadležnim organima koji istražuju krivična djela pranja novca i/ili finansiranja terorističkih aktivnosti u BiH i u inostranstvu, realizira se kroz obavezu dostavljanja podataka o različitim vidovima transakcija od strane niza finansijskih i nefinansijskih institucija. 
4.1. Statistički pokazatelji o prikupljenim podacima

Komercijalne institucije koje posluju u finansijskom i nefinansijskom sektoru, u skladu sa Zakonom o sprečavanju pranja novca i finansiranja terorističkih aktivnosti, obavezane su provoditi mjere za otkrivanje i sprečavanje pranja novca i finansiranja terorističkih aktivnosti. U okviru tih mjera propisana im je obaveza da FOO-u dostavljaju obavještenja o:
· svakom pokušaju ili obavljenoj sumnjivoj transakciji, sumnjivim sredstvima bez obzira na iznos transakcije i o svakom sumnjivom klijentu ili osobi;

· gotovinskim transakcijama čija vrijednost iznosi ili prelazi sumu u iznosu ili protivvrijednosti od 30.000,00 KM;

· povezanim gotovinskim transakcijama čija ukupna vrijednost iznosi ili prelazi sumu u iznosu ili protivvrijednosti od 30.000,00 KM;
· svakoj transakciji u iznosu ili protivvrijednosti od 30.000,00 KM ili više sa fizičkim i pravnim osobama koje se nalaze ili imaju sjedište u zemljama sa liste visokorizičnih zemalja i zemalja u kojima postoji veća vjerovatnoća pojavljivanja pranja novca i finansiranja terorističkih aktivnosti.

Osobama koje obavljaju profesionalne djelatnosti (notarima, advokatima i advokatskim društvima) propisana je obaveza da FOO-u dostavljaju obavještenja o:

· svakom sačinjenom kupoprodajom ugovoru o prometu nekretnina u vrijednosti od 30.000,00 KM i više;

· svakom sačinjenom ugovoru o pozajmici u vrijednosti od 30.000,00 KM ili više;

· svakoj ispravi sačinjenoj sa ciljem prenosa prava upravljanja i raspolaganja imovinom. 
Najveći broj navedenih obavještenja obveznici dostavljaju elektronski, odnosno putem aplikativnog softvera za prijavu transakcija (u daljem tekstu: AMLS). 
Tokom 2025. godine zaprimljena su:

· 1.263 obavještenja o sumnjivim transakcijama čija ukupna vrijednost iznosi 298.144.814,63 KM, od čega su banke dostavile 660 obavještenja čija ukupna vrijednost iznosi 267.776.107,13 KM, ostali obveznici 601 obavještenje čija ukupna vrijednost iznosi 30.080.222,57 KM, dok su dva obavještenja u ukupnom iznosu od 288.484,93 KM okarakterizirana kao sumnjiva po procjeni analitičara;

· 585.789 obavještenja o gotovinskim, povezanim gotovinskim i bezgotovinskim transakcijama čija ukupna vrijednost iznosi 38.961.368.760,03 KM, od čega su banke dostavile 544.534 obavještenja čija ukupna vrijednost iznosi 29.962.611.086,73 KM, a ostali obveznici 41.255 obavještenja čija ukupna vrijednost iznosi 8.998.757.673,67 KM. 

Prezentirani podaci pokazuju da su i u 2025. godini, kao i u ranijem periodu, banke
 imale najznačajnije učešće u prijavljivanju transakcija, što je posljedica dominantne uloge banaka u sektoru finansijskih usluga u BiH. Od ostalih obveznika najznačajnije učešće u prijavljivanju transakcija su imali notari, što se vidi u narednom grafičkom prikazu.

Na prethodnom grafičkom prikazu vidi se porast ukupnog broja prijavljenih gotovinskih transakcija svih kategorija, kao i smanjenje ukupne vrijednosti prijavljenih gotovinskih transakcija svih kategorija u odnosu na 2024. godinu, tako da je ukupan broj svih prijavljenih gotovinskih transakcija sa 575.115 prijavljenih u 2024. godini porastao na 585.789 transakcija u 2025. godini, a ukupna vrijednost svih prijavljenih gotovinskih transakcija je sa 40.619.398.545,77 KM iz 2024. godine smanjena na 38.961.368.760,03 KM u 2025. godini.

Na prethodnom grafikonu koji pokazuje broj i iznos prijavljenih sumnjivih transakcija u 2024. i 2025. godini uočava se smanjenje ukupnog broja prijavljenih sumnjivih transakcija sa 1.279 u 2024. godini na 1.263 prijavljene sumnjive transakcije u 2025. godini, kao i smanjenje ukupne vrijednosti prijavljenih sumnjivih transakcija sa 298.192.493,09 KM u 2024. godini na 298.144.814,63 KM u 2025. godini.
4.1.1. Povratne informacije obveznicima po prijavama sumnjivih transakcija za 2024. godinu

Tokom 2025. godina započeta je i okončana aktivnost prikupljanja, analize i sačinjavanja povratnih informacija obveznicima za sve dostavljene prijave sumnjivih transakcija tokom 2024. godine, a što je zakonska obveza FOO-a u skladu sa članom 63. stav (1) Zakona o sprečavanju pranja novca i finansiranja terorističkih aktivnosti.

Analiza svih dostupnih informacija i podataka u vezi sa prijavama sumnjivih transakcija dostavljenih tokom 2024. godine pokazuje da je nakon analize prikupljenih informacija, podataka i dokumentacije otklonjena sumnja u 37,04% prijava sumnjivih transakcija. U 62,73% prijavljenih sumnjivih transakcija FOO je potvrdio sumnju obveznika na postojanje krivičnog djela ili sumnju na neku drugu nepravilnost najčešće u vezi sa kršenjem zakona iz oblasti poreza, deviznih prekršaja i sl. Status „u radu“ još uvijek ima 0,23%  prijava sumnjivih transakcija.
Kvalitet prijava sumnjivih transakcija razlikuje se od obveznika do obveznika, dosta je individualan i postoji prostor za unapređenje, ali se generalno može istaći da je u odnosu na prethodni period ostvaren napredak u sadržaju i kvalitetu prijavljenih sumnjivih transakcija.

4.2. Statistički pokazatelji o podacima prikupljenim od nadležnih institucija

Zakonom o sprečavanju pranja novca i finansiranja terorističkih aktivnosti uspostavljena je obaveza provođenja mjera za otkrivanje i sprečavanje pranja novca i finansiranja terorističkih aktivnosti u BiH i za određene institucije što se ogleda u dostavljanju podataka nadležnih institucija iz njihovog djelokruga rada FOO-u.

Uloga Uprave za indirektno oporezivanje BiH (u daljem tekstu: UIO BiH) ogleda se u otkrivanju i evidentiranju prenosa gotovog novca, čekova, vrijednosnih papira na donosioca, plemenitih metala i dragog kamenja u vrijednosti od 20.000 KM ili više preko državne granice, u skladu sa kojom je UIO BiH tokom 2025. godine FOO-u dostavila podatke o ukupno 1.036 evidentiranih slučaja prenosa novca preko državne granice, čija ukupna vrijednost iznosi 4.529.171.301,28 KM, koji su se najvećim dijelom odnosili na iznošenje gotovog novca iz BiH od strane komercijalnih banaka.
Za isti period entitetska tijela, nadležna za registriranje prometa vrijednosnim papirima/hartijama od vrijednosti (Registar vrijednosnih papira FBiH i Centralni registar hartija od vrijednosti RS), dostavila su podatke o ukupno 267 realiziranih transakcije prometa dionicama/akcijama čija ukupna vrijednost iznosi 158.310.191,36 KM.
4.3. Statistički pokazatelji o korištenju prikupljenih podataka

Podaci prikupljeni od obveznika koriste se za sprečavanje, otkrivanje i istraživanje krivičnih djela pranja novca i finansiranja terorističkih aktivnosti preduzimanjem mjera i radnji po Zakonu o sprečavanju pranja novca i finansiranja terorističkih aktivnosti i po zakonima o krivičnim postupcima u BiH.
U kontekstu navedenog, FOO je tokom 2025. godine tužilaštvima dostavio šest izvještaja (tri izvještaja i tri dopune izvještaja) kojim je za 16 osoba (11 fizičkih osoba i pet pravnih osoba) dokumentirano postojanje osnova sumnje da su počinili krivično djelo pranja novca i više predikatnih krivičnih djela, dok je u 2024. godini nadležnim tužilaštvima dostavljeno ukupno 11 izvještaja (osam izvještaja i tri dopune izvještaja) za 55 osoba (43 fizičke osobe i 12 pravnih osoba).

Navedenim izvještajima o postojanju osnova sumnje o počinjenim krivičnim djelima i izvršiocima tokom 2025. godine prijavljeno je postojanje osnova sumnje na počinjenje krivičnog djela pranja novca u iznosu od 13.363.983,53 KM, pričinjena materijalna šteta od prijavljenih predikatnih krivičnih djela u iznosu od 4.930.148,57 KM te stečena imovinska korist u ukupnom iznosu oko 13.473.957,68 KM, dok je tokom 2024. godine prijavljeno postojanje osnova sumnje na počinjenje krivičnog djela pranja novca u iznosu od 18.617.383,94 KM, pričinjena materijalna šteta od prijavljenih predikatnih krivičnih djela u iznosu od 2.167.311,29 KM te stečena imovinska korist u ukupnom iznosu 5.940.488,08 KM. 

Tokom 2025. godine FOO je preduzimao i druge mjere i radnje iz svoje nadležnosti prilikom čega su:
· izdata četiri naloga za privremenu obustavu transakcije sredstava na računima tri fizičke osobe i dvije pravne osobe u ukupnom iznosu od 1.705.807,62 KM;
· izdato sedam naloga bankama za kontinuirano praćenje finansijskog poslovanja jedne fizičke osobe i tri pravne osobe; 
· sa drugim policijskim i poreznim organima svih nivoa u BiH ostvarena je saradnja u vidu dostavljanja 1492 informacije/odgovora sa obavještajnim podacima prikupljenim u skladu sa Zakonom o sprečavanju pranja novca i finansiranja terorističkih aktivnosti.
Prema povratnim informacijama, zaprimljenim u izvještajnom periodu, policijski i porezni organi  na temelju obavještajnih podataka FOO-a preduzeli su sljedeće mjere i radnje iz njihove nadležnosti:
· službenici nadležnih poreskih uprava utvrdili su dodatne porezne obaveze u ukupnom iznosu od 24.939.501,96 KM, od čega su službenici Porezne uprave Federacije utvrdili dodatne porezne obaveze u iznosu od 24.613.688,12 KM, a službenici Porezne uprave Republike Srpske u iznosu od 325.813,84 KM;
· nadležnim tužilaštvima podnijeli su ukupno 15 izvještaja o počinjenim krivičnim djelima i izvršiocima;
· zbog utvrđenih nepravilnosti izdali ukupno 61 prekršajni nalog fizičkim i pravnim osobama;
· o utvrđenim nepravilnostima u jednom predmetu podnijeli zahtjev sudu za pokretanje prekršajnog postupka.
Tokom 2025. godine FOO je realizirao i istražne aktivnosti u vidu postupanja po ukupno 120 naredbi/zahtjeva nadležnih tužilaštava i sudova u BiH, od čega je postupanje po 30 naredbi/zahtjeva započeto tokom 2024. godine i nastavljeno u 2025. godini, dok je 90 naredbi/zahtjeva zaprimljeno u 2025. godini.

Pregled primljenih naredbi/zahtjeva tokom 2025. godine, po tužilaštvima i sudovima koji su iste dostavili na postupanje, naveden je u narednom grafičkom prikazu.

Pored navedenog, naredbe i zahtjevi sudova i tužilaštava iz RS i FBiH vrlo često se realiziraju i posredstvom Ministarstva unutrašnjih poslova Republike Srpske, Federalne uprave policije i kantonalnih ministarstava unutrašnjih poslova koji prilikom postupanja po takvim naredbama i zahtjevima prikupljaju i podatke putem FOO-a kada se radi o provjerama u inostranstvu i o primjeni ovlaštenja iz Zakona o sprečavanju pranja novca i finansiranja terorističkih aktivnosti u pogledu privremenih obustava transаkcija na računima i sl.

Naime, članom 104. stav (1) tačka c) Zakona o bankama Federacije u BiH („Službene novine Federacije BiH, broj 27/17) i članom 128. stav (1) tačka 3) Zakona o bankama Republike Srpske („Službeni glasnik Republike Srpske“, br. 4/17, 19/18-ispravka 54/19) propisani su izuzeci od čuvanja bankarske tajne u slučajevima dostavljanja podataka po zahtjevima i naredbama tužilaštva, čime je omogućeno da se u takvim slučajevima za dostavljanje podataka policijski organi obrate direktno bankama. 

Postupajući po naredbama sudova i zahtjevima tužilaštava u BiH, FOO je tokom 2025. godine realizirao sljedeće aktivnosti:
· 18 pretresa osoba, stana, prostorija i pokretnih stvari;

· privremeno oduzeto 377 predmeta, od čega je 99 predmeta privremeno oduzeto u pretresima dok je 278 predmeta privremeno oduzeto po naredbama za privremeno oduzimanje;
· sprovedene dvije operativne akcije;

· 81 osoba saslušana u svojstvu svjedoka;
· u dva navrata su provedene naložene uviđajne radnje, o čemu su sačinjena dva zapisnika o izvršenom uviđaju.

Tokom realizacije navedenih naredbi i zahtjeva sačinjeno je ukupno 120 izvještaja o preduzetim mjerama i radnjama i provedenim finansijskim istragama koji su dostavljeni nadležnim tužilaštvima i sudovima u BiH,  što je prikazano u narednom grafičkom prikazu.

5. MEĐUNARODNA SARADNJA

Kao centralna finansijsko-obavještajna jedinica u BiH, FOO ostvaruje kontinuiranu međunarodnu saradnju sa stranim FOJ i međunarodnim organizacijama koje djeluju u oblasti borbe protiv pranja novca i finansiranja terorističkih aktivnosti. Međunarodna saradnja realizira se u vezi sa konkretnim istražnim aktivnostima kao i u vezi sa ispunjavanjem međunarodnih obaveza BiH u oblasti borbe protiv pranja novca i finansiranja terorističkih aktivnosti.
Zakonom o sprečavanju pranja novca i finansiranja terorističkih aktivnosti propisano je da FOO može sa nadležnim organima u inostranstvu vršiti razmjenu odgovarajućih podataka, informacija i dokumentacije koji se prikupe u skladu s Zakonom o sprečavanju pranja novca i finansiranja terorističkih aktivnosti, što se realizira u okviru EGMONT grupe. 
U tom kontekstu, FOO je tokom 2025. godine 257 puta kontaktirao FOJ u inostranstvu, od čega se 166 zahtjeva i dopuna zahtjeva odnosilo na saradnju po konkretnim predmetima rada. U 999 slučaja FOO su kontaktirali različiti FOJ, od čega su se 34 zahtjeva i dopune zahtjeva stranih FOJ odnosili na konkretne predmete rada. Ostala međunarodna korespondencija odnosila se na ispunjavanje drugih međunarodnih obaveza FOO-a i na međusobno informiranje koje nije povezano sa navedenim obavezama. 

Prethodni grafičkog prikaz pokazuje porast broja zaprimljenih zahtjeva od stranih FOJ sa 30 zahtjeva zaprimljenih u 2024. godini na 34 zahtjeva zaprimljena od stranih FOJ u 2025. godini, kao i smanjenje broja zahtjeva koje je FOO uputio stranim FOJ sa 189 zahtjeva upućenih u 2024. godini na ukupno 166 zahtjeva upućenih stranim FOJ u 2025. godini.
6. OSTALE AKTIVNOSTI
Kao centralna finansijsko-obavještajna jedinica BiH, FOO je u kontinuitetu aktivno uključeno u realizaciju projekata i aktivnosti od značaja za unapređenje kapaciteta i sposobnosti svih tijela u BiH koja su nadležna za borbu protiv pranja novca i finansiranja terorističkih aktivnosti. U nastavku su izdvojene aktivnosti na najznačajnijim projektima. 

6.1. Projekat tehničke nadogradnje AMLS-a
Radi daljeg unapređenja kvaliteta i efikasnosti rada FOO-a, te samim tim i šireg unapređenja kompletnog sistema sprečavanja pranja novca i finansiranja terorističkih aktivnosti u Bosni i Hercegovini, Evropska komisija je u okviru Projekta „Jačanje kapaciteta za provođenje zakona u borbi protiv organiziranog kriminala“ odobrila sredstva za nabavku novog AMLS-a. Za realizaciju projektnih aktivnosti angažiran je Međunarodni centar za razvoj migracione politike (ICMPD). Tokom 2025. godine Agencija je imenovala Radnu grupu koja je pripremila nacrt tehničkih specifikacija baziran na uočenim potrebama, zakonskim rješenjima i EU standardima. Podršku izradi tehničke specifikacije pružili su GIZ, EUPA4BiH, a korištena su i iskustva finansijsko-obavještajnih jedinica Crne Gore, Republike Slovenije, Republike Hrvatske, Republike Srbije, Republike Austrije i nadležnih organa Republike Litvanije. Planirano je da se nabavka i puštanje u rad novog AMLS-a okončaju sredinom 2027. godine. 

6.2. Stalno koordinaciono tijelo za sprečavanje pranja novca i finansiranje terorističkih aktivnosti

Odlukom Vijeća ministara BiH tokom 2025. godine formirano je Stalno koordinaciono tijelo za sprečavanje pranja novca i finansiranje terorističkih aktivnosti, u kojem je jedan službenik FOO-a imenovan za zamjenika predsjedavajućeg i još jedan službenik za člana. Ključni zadatak ovog tijela je izrada procjene rizika od pranja novca i finansiranja terorističkih aktivnosti u BiH, a zaduženo je za unapređenje saradnje u predmetnoj oblasti, praćenje donošenja novih ili izmjene postojećih međunarodnih standarda i obavještavanja nadležnih institucija o tome i druge aktivnosti. U svrhu procjene rizika formirano је deset podgrupa u koje je Odlukom Vijeća ministara BiH u decembru 2025. godine imenovano više od 200 članova iz 59 institucija, od toga 13 službenika FOO-a, od kojih su dvoje vođe podgrupa.

Tijelo je nastavilo aktivnosti ranije Radne grupe za izradu Dopune procjene rizika od pranja novca i finansiranja terorizma za BiH za period 2022–2024. godine i iz Akcionog plana za borbu protiv pranja novca i finansiranja terorizma za period 2022–2024. godine. FOO i Agencija u cjelini u svom radu, prilikom izrade novih propisa iz nadležnosti Agencije, pridržavaju se nalaza procjene rizika i tačaka Akcionog plana. 

6.3. Radna grupa za izradu Procjene rizika od finansiranja širenja oružja za masovno uništenje (proliferacija)

Odlukom Vijeća ministra BiH na 57. sjednici održanoj 09. 11. 2022. godine osnovana je Radna grupa za izradu Procjene rizika od finansiranja širenje oružja za masovno uništenje (u daljem tekstu: proliferacija) u Bosni i Hercegovini za period 2023–2027. godine i Akcionog plana za borbu protiv finansiranja proliferacije u Bosni i Hercegovini za period 2023–2027. godine, čiji je član jedan službenik FOO-a. 

U periodu od osnivanja Radne grupe, a posebno tokom 2024. godine, održano je više sastanaka koji su rezultirali sačinjavanjem finaliziranih dokumenata Procjene rizika od finansiranja proliferacije u Bosni i Hercegovini za period 2023–2027. godine i Akcionog plana za borbu protiv finansiranja proliferacije u Bosni i Hercegovini za period 2023–2027. godine koji će u narednom periodu biti upućen u dalju proceduru Vijeću ministara BiH na usvajanje.

6.4. Radna grupa za izradu Procjene rizika od pranja novca i finansiranja terorizma u BiH povezanih sa virtuelnom imovinom 

Odlukom Vijeća ministara BiH na 57. sjednici održanoj 09. 11. 2022. godine osnovana je Radna grupa za izradu Procjene rizika od pranja novca i finansiranja terorizma u BiH povezanih sa virtuelnom imovinom, čiji je član jedan službenik FOO-a.

Radna grupa je imala zadatak da izradi Procjenu rizika od pranja novca i finansiranja terorizma i Akcioni plan za borbu protiv pranja novca i finansiranja terorizma u BiH povezanih sa virtualnom imovinom. Radna grupa je blagovremeno izvršila dodijeljene zadatke i Vijeću ministara BiH dostavila prijedloge Procjene rizika od pranja novca i finansiranja terorizma u BiH povezanih sa virtuelnom imovinom i Akcioni plan za borbu protiv pranja novca i finansiranja terorizma u BiH povezanih sa virtuelnom imovinom koje je Vijeće ministara BiH usvojilo na 37. sjednici, održanoj 01. 02. 2024. godine.

FOO se prilikom postupanja u svom radu pridržava nalaza procjene rizika i tačaka Akcionog plana. Tokom 2025. godine Ministarstvu sigurnosti BiH dostavljen je Izvještaj o realizaciji Akcionog plana.
6.5. Radna grupa za izradu Pravilnika o primjeni Zakona o sprečavanju pranja novca i finansiranja terorističkih aktivnosti
Radna grupa u čijem radu je učestvovalo dvoje službenika FOO-a održala je 2025. godine više sastanaka na kojim je pripremljen nacrt Pravilnika o provođenju Zakona o sprečavanju pranja novca i finansiranja terorističkih aktivnosti, koji je usvojilo Vijeće ministara BiH u decembru 2025. godine. Pravilnik razrađuje odredbe Zakona, prvenstveno u vezi sa postupanjem obveznika Zakona. Pravilnikom su FOO-u direktno data zaduženja u smislu izrade lista indikatora za otkrivanje sumnjivih transakcija za svaku kategoriju obveznika posebno, kao i sačinjavanja i objavljivanja Liste zemlja sa strateškim nedostacima u oblasti sprečavanja pranja novca i finansiranja terorističkih aktivnosti. Pored navedenog, dodatno je uređen sistem komunikacije sa obveznicima Zakona kroz propisivanje forme i sadržaja dokumentacije koja se dostavlja FOO-u prilikom registracije u AMLS.

6.6. Delegacija BiH pri Komitetu eksperata Vijeća Evrope za evaluaciju borbe protiv pranja novca i finansiranja terorizma (BiH Moneyval delеgacija)

BiH je članica posebnog Komiteta stručnjaka Vijeća Evrope zaduženog za praćenje provođenja mjera za sprečavanje pranja novca i finansiranja terorističkih aktivnosti – Moneyval, koji funkcionira po principu uzajamnih procjena država članica prema metodologiji i standardima međunarodnog tijela koje postavlja standarde za borbu protiv pranja novca i finansiranja terorizma – FATF. S obzirom na Zakonom predviđenu ulogu u BiH, kao i druge FOJ, FOO ima ključnu ulogu u radu Moneyval delegacije BiH, čiji je zadatak predstavljanje i ostvarivanje saradnje BiH sa Moneyval komitetom Vijeća Evrope. 

Nakon što je Bosna i Hercegovina poslije februara 2025. godine ušla u jednogodišnji period posmatranja od strane ICRG-a koji traje do februara 2026. godine i nakon što je Moneyval naložio više preporučenih akcija koje se direktno ili indirektno odnose na Agenciju i FOO, a kojim su takođe obuhvaćene i druge agencije za provođenje zakona u BiH i na nivou entiteta i Brčko distrikta BiH, FOO je 2025. godinе preduzimao niz mjera i realizirao značajan dio aktivnosti. Započet je rad na ispunjavanju POPR-a (Post Observation Period Report) koji će tokom marta 2026. godine biti dostavljen sekretarijatu FATF-a nakon čega je planiran „face-to-face“ sastanak, a potom i Plenarna sjednica FATF-a u junu u Parizu na kojoj će se razmatrati navedeni izvještaj, odnosno bit će donesena konačna odluka u pogledu mogućeg listiranja Bosne i Hercegovine na listu jurisdikcija pod pojačanim nadzorom (tzv. „siva lista“).
6.7. Peti krug ocjene usklađenosti BiH sa FATF preporukama (5. krug Moneyval evaluacije)
U decembru 2024. godine Moneyval komitet Vijeća Evrope usvojio je Izvještaj o stanju sistema sprečavanja pranja novca i finansiranja terorističkih aktivnosti u Bosni i Hercegovini. U Izvještaju Moneyvala za BiH ocjenom „LOW“ – „Niska efikasnost“ ocijenjeni su Neposredni ishod 10, koji se odnosi na ciljane finansijske sankcije za terorizam i sprečavanje zloupotrebe NPO sektora u svrhe finansiranjа terorizma i Neposredni ishod 11, koji se odnosi na ciljane finansijske sankcije u vezi sa širenjem oružja za masovno uništenje. Iz navedenih razloga za BiH je otvoren „period posmatranja“ od strane FATF-a, koji će trajati do februara 2026. godine, do kada je potrebno ostvariti vidljiv napredak po ključnim preporučenim akcijama koje su date za svih 11 neposrednih ishoda kojim je ocijenjena efikasnost. 

FOO i Agencija tokom 2025. godine preduzeli su brojne aktivnosti na realizaciji akcija koje je preporučio Moneyval. S tim u vezi, pristupilo se izmjeni internih propisa Agencije i donošenju Standardiziranih operativnih procedura FOO-a. FOO i Agencija u vezi sa određenim brojem neposrednih ishoda preuzeli su vodeću ulogu u BiH te su tako u prostorijama Agencije održane dvije konferencije, od kojih je jedna okupila organe za provođenje zakona i pravosuđa, a druga nadzorne organe i predstavnike sektorskih udruženja, na kojima su predstavljeni mogući načini unapređenja saradnje i realizacije preporučenih aktivnosti. Uz podršku projekta EUPA4BiH održani su brojni okrugli stolovi i druge aktivnosti na kojim je promovirano unapređenje saradnje te pružene smjernice i podrška drugim nadležnim organima u vezi sa postupanjem u oblasti sprečavanja, otkrivanja i istraživanja pranja novca, povezanih predikatnih krivičnih djela i finansiranja terorističkih aktivnost, kao i u vezi sa vođenjem finansijskih istraga. FOO je pisanim putem dostavio smjernice svim organima za provođenje zakona i tužilaštvima u BiH u vezi sa unapređenjem postupanja u predmetnim oblastima, a distribuirano je ukupno 30 modela akata koji mogu poslužiti za prikupljanje podataka, kako od FOO-a, tako i iz drugih domaćih i stranih izvora finansijsko-obаvještajnih podataka.

6.8. Evropske integracije

FOO je aktivan u predstavljanju napretka Bosne i Hercegovine na putu еvropskih integracija, u vezi sa čim permanentno dostavlja podatke o ostvarenim rezultatima i učestvuje u neposrednom predstavljanju aktivnosti na sastancima Pododbora za pravdu, slobodu, sigurnost između Evropske unije i Bosne i Hercegovine, koji se održavaju svake godine. Tokom 2025. godine četiri službenika FOO prisustvovalа su razgovorima sa predstavnicima Misije stručne procjene stanja u oblasti korupcije na visokom nivou, organiziranog kriminala i pranja novca u Bosni i Hercegovini.  
7. TIPOLOGIJE PRANJA NOVCA
Tipologije pranja novca predstavljaju metode, tehnike i trendove pranja novca koje, posmatrane u ograničenom vremenskom periodu, imaju više zajedničkih karakteristika ili obilježja. Prepoznavanje i analiziranje novih tipologija posebno je značajno zbog činjenice da je pranje novca proces koji se neprekidno razvija i da počinioci krivičnih djela kojim se stiče imovinska korist nastoje iznaći nove tehnike i mogućnosti za nesmetano raspolaganje nezakonito stečenom imovinskom korišću. Počinioci krivičnih djela pranja novca, usavršavajući i primjenjujući nove tehnike i modalitete, čine proces pranja novca još kompleksnijim, a samim tim i komplikovanijim za otkrivanje te naročito teškim za dokazivanje postojanja ovog krivičnog djela. Uočavanje i dokumentiranje novih tipologija neophodno je za izradu analize rizika od pranja novca kao i za potrebe što efikasnijeg preventivnog djelovanja te otkrivanja i istraživanja pranja novca i drugih krivičnih djela povezanih za pranjem novca. 

Na osnovu raspoloživih podataka, informacija, dokumentacije i dokumentiranih slučajeva pranja novca tokom 2025. godine, FOO je uočio i izdvojene tehnike, trendove i tipologije pranja novca, sa ciljem njihovog boljeg razumijevanja i uočavanja potencijalnih rizika sa kojima su suočeni različiti sektori te da bi se na taj način doprinijelo otkrivanju i sprečavanju nekih od brojnih metoda koje se koriste za prikrivanje izvora nezakonitih sredstava u BiH i za njihovo integriranje u legalne novčane i privredne tokove. Dosadašnja iskustva kao i iskustva zemalja regiona i nadležnih organa u BiH ukazuju da je i dalje visoko izražen rizik sa aspekta pranja novca u sljedećim oblastima: 

· oblast kupoprodaje nekretnina;

· korištenje bankarskog sistema, odnosno zloupotreba proizvoda i usluga pružalaca bankarskih  usluga;

· fiktivni poslovi;

· korištenje pozajmica;

· usluge elektronskog transfera novca koje uključuju Moneygram, Western Union i druge platforme za elektronski prenos novca;

· zloupotreba registrirane djelatnosti pravnih osoba;

· korištenje tzv. novčanih mula („Money mule“);

· trgovanje kriptovalutama;

· raspolaganje gotovinom;

· promet vrijednom/luksuznom pokretnom imovinom uključujući dragocjenosti poput satova i sl. 

Iz slučajeva u kojima је FOO 2025. godine dokumentirao osnov sumnje na pranje novca utvrđene su sljedeće tipologije sa obilježjima pranja novca:
· pripadnici grupe za organizirani kriminal koja djeluje na području jedne od zemalja EU i BiH registriraju u BiH pravne osobe te na ime tih pravnih osoba, kao i na ime pravnih osoba registriranih u zemlji EU, otvaraju račune kod banaka u BiH te se isti računi koriste isključivo za primanje novčanih sredstava neosnovano uplaćenih sa računa pravnih osoba sa sjedištem u zemlji članici EU, s ciljem prikrivanja prirode, izvora i porijekla tih sredstava koja su stečena radnjama koje su nadležni organi zemlje članice EU okarakterizirali kao radnje počinjenja krivičnog djela porezna utaja počinjenog u zemlji članici EU. Novčana sredstva se doznačavaju na račune otvorene u BiH po osnovu dokumentacije koja nije poslovno utemeljena te se po zaprimanju na račune u BiH gotovinski isplaćuju na bankomatima na području zemlje članice EU korištenjem bankovnih kartica koje su izdale banke u BiH;

· visokopozicionirani službenici jedne od institucija Bosne i Hercegovine postupali su sa namjerom iskorištavanja službenih ovlaštenja za sticanje lične koristi te su zloupotrebljavajući svoj stvarni službeni položaj postupali na štetu imovine institucije u kojoj su imenovani/zaposleni, omogućavajući sticanje protivpravne imovinske koristi drugim osobama pri čemu je rukovodilac institucije u istom periodu stekao imovinu velike vrijednosti za koju se sumnja da je povezana sa dokumentiranim nezakonitim postupanjem, a koja se ogleda u nekretninama, skupocjenom nakitu i drugim predmetima i sl.; 

· fizičke osobe u svojstvu poreznih obveznika po zakonima o porezu na dohodak ostvaruju prihode po različitim oporezivim osnovima (pružanje usluga, prenosi udjela u pravnim osobama i dr.), a koje ne prijavljuju poreznom organu, a novčanim sredstvima od utajenog poreza raspolažu sa ciljem prikrivanja izvora i porijekla tako što isti isplaćuju u gotovini, ulažu u nekretnine, kupuju skupocjena vozila i druge vidove imovine i sl.;

· fizičke osobe, nerezidenti, posredstvom pravne osobe registrirane u BiH vrše neovlašteni promet oružjem i vojnom opremom te proizvodima dvojne upotrebe, odnosno suprotno propisima iz oblasti vanjskotrgovinskog prometa vojnom opremom i robom posebne namjene vrše spoljnotrgovinski promet roba dvojne namjene čime stiču višemilionsku dobit kojom raspolažu u privrednom poslovanju pravne osobe te isplatama sa računa u ličnu korist;
· fizičke osobe iz BiH, kao žrtve prevare sa navodnim naslijeđem ostvarenim u inostranstvu, vrše uplate značajnih novčanih sredstava u korist više računa ili putem Western Uniona u korist fizičkih i pravnih osoba u inostranstvu po osnovu navodnih troškova i poreza za nasljedstvo prije nego što shvate da su žrtve prevare. Novčana sredstva se u inostranstvu odmah isplaćuju u gotovini, a većina primalaca sredstava je nedostupna (nepostojeće pravne i fizičke osobe ili osobe koje nemaju prebivalište u zemlji u kojoj je račun otvoren);
· novčane transakcije izvršene sa računa bosanskohercegovačkih kompanija u korist bankovnih računa fizičkih i pravnih osoba u inostranstvo kojima transakcija nije namijenjena. Osnov za ove transfere je kompromitiranje poslovne komunikacije između dvije pravne osobe („BEC“ prevare i „Phishing” prevare, prevare putem lažnog predstavljanja na društvenim mrežama i telekomunikacijama, prevara putem online trgovanja/trgovinske platforme) ili u manjem obimu kompromitiranje poslovne komunikacije unutar jedne pravne osobe („CEO“ prevare), prilikom čega se na fakturama izmijeni instrukcija za plaćanje na način da se umjesto broja bankovnog računa stvarnog primaoca navode brojevi računa otvoreni u inostranstvu na ime fizičkih osoba („novčane mule“) ili pravnih osoba koje kontroliraju izvršioci krivičnog djela prevare. Novac transferiran na prethodno opisan način  odmah se podiže u gotovini i/ili transferira na druge račune koje, takođe, kontroliraju izvršioci krivičnih djela, a zabilježeni su i slučajevi korištenja za kupovinu kriptovaluta posredstvom dostupnih platformi za trgovinu ovom vrstom imovine.
Dakle, kada je u pitanju način sticanja imovine stečene počinjenim krivičnim djelima i njena dalja upotreba, kao i u ranijem periodu zastupljene su razne vrste prevara, krivotvorenje isprava, zloupotrebe ovlasti, prevara u privrednom poslovanju, poreznih utaja, obavljanja djelatnosti bez zakonom propisanih obaveznih dozvola itd., uključujući i računarske prevare na štetu pravnih osoba iz Bosne i Hercegovine u korist računa otvorenih u inostranstvu na „novčane mule“. Pri tome počinioci radnji sa obilježjima krivičnih djela nastoje iskoristiti slabosti dostupnih proizvoda finansijskog sektora i sektora nekretnina, nakita i drugih vrijednosti te u novije vrijeme i trgovinu kriptovalutama u BiH i inostranstvu u nastojanju prikrivanja i omogućavanja nesmetanog raspolaganja protivpravno stečenom imovinskom korišću. Pored navedenog, zastupljena je tendencija iskorištavanja privrednih subjekata i subjekata koji pružaju usluge iz domena finansijskog tržišta u BiH za primanje novčanih doznaka iz inostranstva, bez stvarnog poslovnog osnova, a novac potiče iz krivičnih djela počinjenih u inostranstvu (najčešće porezne utaje, zloupotrebe u privrednom poslovanju, prevare i sl.).

8. TIPOLOGIJE PRANJA NOVCA PREDSTAVLJENE U ZEMLJAMA REGIONA

8.1. Republika Hrvatska

Ured za sprečavanje pranja novca Republike Hrvatske (FOJ Hrvatske) tokom 2022. godine
 identificirao je tipologije pranja novca provođenjem analize slučajeva koji su dostavljeni nadležnim organima za krivično gonjenje, a u kojima je utvrđena sumnja na pranje novca povezano s predikatnim krivičnim djelima, kao što su utaja poreza, koruptivna krivična djela i zloupotreba opojnih droga. Radi se o sljedećim slučajevima:

· slučajevi pranja novca povezani sa poreznom utajom,
· slučajevi pranja novca povezani sa koruptivnim krivičnim djelima,
· slučajevi pranja novca povezani sa zloupotrebom opojnih droga,
· slučaj pranja novca povezan sa predikatnim koruptivnim krivičnim djelom uz zloupotrebu računa fizičkih i pravnih osoba,
· slučaj pranja novca povezan sa predikatnim krivičnim djelom računarske prevare uz zloupotrebu virtuelnih valuta,

· slučajevi pranja novca povezani sa predikatnim krivičnim djelom prevare uz upotrebu pravnih osoba,

· slučaj pranja novca povezan sa predikatnim poreznim krivičnim djelom,

· slučaj pranja novca povezan sa predikatnim koruptivnim krivičnim djelom,

· slučaj pranja novca povezan sa predikatnim krivičnim djelom prevare,

· slučaj pranja novca povezan sa predikatnim poreznim krivičnim djelom (prevara),
· slučaj pranja novca kroz ulaganje nezakonito stečenog novca u kupovinu kriptovaluta,

· slučaj pranja novca povezan sa predikatnim krivičnim djelom prilikom kojeg su nezakonito stečena sredstva uložena u kupovinu nekretnina.

Više informacija o tipologijama pranja novca, kao i o prethodno navedenim slučajevima u kojima je utvrđena sumnja na pranje novca može se pronaći na linku: https://mfin.gov.hr/UserDocsImages//dokumenti/oministarstvu/ustrojstvo//Godisnje%20izvjesce%20o%20radu%20Ureda%20za%202022.%20godinu.pdf 
8.2. Republika Srbija

Uprava za sprečavanje pranja novca Republike Srbije (FOJ Srbije) u 2024. godini prepoznala je sljedeće tipologije koje se odnose na sumnju na pranje novca, i to:
· trgovina polovnim automobilima,

· zloupotreba platnih institucija u svrhu prikrivanja porijekla novčanih sredstava

· tranzitne transakcije,

· prevare/trgovina digitalnom imovinom,

· zloupotreba ličnih računa fizičkih osoba u poslovne svrhe,

· otvaranje računa nerezidentnih fizičkih osoba u poslovnim bankama koje posluju u Republici Srbiji u svrhu prikrivanja ostvarenih prihoda,

· izvlačenje sredstava sa računa pravnih osoba, 

· simulirani poslovi i ulaganje nelegalno stečenog novca u digitalnu imovinu,

· neosnovane isplate plata i bonusa,

· zajmovi novca nelegalnog porijekla.

Više informacija o otkrivenim tipologijama pranja novca Uprave za sprečavanje pranja novca Republike Srbije može se pronaći na linku: https://www.apml.gov.rs/latinica/godisnji-izvestaji 
8.3. Crna Gora

Uprava policije – Sektor za finansijsko-obavještajne poslove (FOJ Crne Gore) je u 2024. godini
 prepoznala sljedeće tipologije koje se odnose na sumnju na pranje novca:

· tranzitne transakcije preko nerezidentnih pravnih osoba i prelaznih računa za brze višeslojne transfere sredstava;
· zloupotreba posredničkih računa rezidentnih pravnih osoba za višeslojne transfere prema fizičkim osobama;
· višeslojni transferi nerezidentnih pravnih i fizičkih osoba iz „off-shore“ destinacija sa ulaganjima u nekretnine;
· višestruki transferi sredstava nerezidentnih fizičkih osoba sa reinvestiranjem u nekretnine;
· fiktivni poslovni odnosi rezidentnih pravnih osoba za prikrivanje poreznih obaveza i gotovinsko raspolaganje sredstvima prije likvidacije;
· prilivi od nerezidentnih pravnih osoba na račune nerezidentnih fizičkih osoba u Crnoj Gori sа kasnijim gotovinskim podizanjem;
· transferi sumnjivih sredstava nerezidentne pravne osobe na povezane rezidentne pravne osobe radi integracije novca u redovne tokove;
· višestruki transferi sredstava rezidentnih pravnih osoba uz upotrebu lažnih faktura i reinvestiranje u nekretnine;
· nelegalno unošenje gotovine preko granice radi prikrivanja kriminalnog porijekla i ulaganja u nekretnine i vozila;
· uplata gotovine putem fiktivnih dobitaka iz kladionice i notarski ovjerenih izjava radi prikrivanja porijekla sredstava i reinvestiranja u nekretnine;
· strukturirane gotovinske uplate i brzi transferi sredstava na inostrane račune radi prikrivanja stvarnog porijekla novca;
· višeslojni transferi i fiktivne transakcije nekretnina putem „off-shore“ pravnih osoba i povezanih rezidentnih subjekata;
· raspodjela sredstava kroz lizing kompanije u manjim anuitetima radi prikrivanja stvarnog porijekla novca;
· korištenje kazina za pretvaranje gotovine u žetone i njihovo unovčavanje radi prikrivanja porijekla sredstava.
Više informacija o otkrivenim tipologijama pranja novca FOJ Crne Gore može se pronaći na linku:  https://www.gov.me/dokumenta/c1e524ed-8d05-4e83-abcd-284d26bc6a59 
9. PLANIRANE AKTIVNOSTI FOO-A ZA NAREDNI PERIOD
U skladu sa Zakonom propisanim djelokrugom rada, FOO kontinuirano preduzima aktivnosti na prikupljanju i analizi obavještajnih informacija, podataka i dokumentacije u vezi sa sumnjom na pranje novca i finansiranje terorističkih aktivnosti te aktivnosti na istraživanju i prosljeđivanju rezultata analiza i istraga, podataka i dokumentacije tužilaštvima i drugim nadležnim organima u BiH i inostranstvu. U skladu sa ranije definiranim opredjeljenjem za unapređenje postupanja na prikupljanju obavještajnih podataka, FOO je inicirao postupanje u koje su uključene sve organizacione jedinice Agencije i druge nadležne agencije u BiH, u okviru kojeg se vrši sistemsko prikupljanje obavještajnih podataka o osobama za koje se sumnja da posjeduju imovinu u vrijednosti koja je u očiglednom nesrazmjeru sa zakonitim prihodima, sa ciljem identificiranja slučajeva nezakonitog sticanja imovine, odnosno imovinske koristi stečene počinjenim krivičnim djelima. Takođe, FOO je aktivno i kontinuirano uključen i u sve druge aktivnosti čiji je cilj unapređenje kapaciteta nadležnih organa u BiH i stvaranje pretpostavki za uspješnu borbu protiv pranja novca i finansiranja terorizma kao i ispunjavanje međunarodnih obaveza BiH na istom planu. 

Pored navedenog, FOO će u narednom periodu biti uključen i u: 

· organiziranje i iniciranje organiziranja obuka za ovlaštene osobe obveznika Zakona o sprečavanju pranja novca i finansiranja terorističkih aktivnosti, uz aktivno učešće pripadnika FOO-a u realizaciji obuka posebno u pogledu primjene odredbi Zakona i Pravilnika o primjeni Zakona i upoznavanja sa novim tipologijama; 

· unapređenje saradnje sa nadzornim organima obveznika iz Zakona o sprečavanju pranja novca i finansiranja terorističkih aktivnosti, s ciljem poboljšanja kvaliteta obavještenja koja se u skladu sa istim zakonom dostavljaju FOO-u i njihove usaglašenosti sa usvojenim strateškim dokumentima;

· nastavak aktivnosti na implementaciji projekta nadogradnje postojećeg AMLS sistema, koje obuhvataju stvaranje pretpostavki za pristup bazama podataka značajnijih institucija i agencija BiH, BD BiH, FBiH i RS i uspostavu dodatne analitičke funkcionalnosti, uključujući implementaciju novih tehnika i tehnologija za unapređenje rada i tehničkih kapaciteta FOO-a, kao što su vještačka inteligencija (AI) i sl.;

· aktivnosti u vezi sa realizacijom obaveza iz 5. kruga Moneyval evaluacije BiH, u okviru čega se odvijaju aktivnosti u okviru FOO-a i Agencije, a najvećim dijelom u vezi sa obavezama drugih nadležnih institucija i organa na svim nivoima vlasti u BiH;

· realizaciju obuka za zaposlene u FOO-u u vezi sa aktuelnim problematikama (virtuelne valute, nove tehnologije, „i2 Analyst's Notebook“, unapređenje saradnje sa obveznicima i sl.), s ciljem uspješnog prilagođavanja novim izazovima i trendovima;

· aktivnosti na unapređenju primjene novog Zakona o sprečavanju pranja novca i finansiranja terorističkih aktivnosti, kao i Pravilnika o provođenju Zakona o sprečavanju pranja novca i finansiranja terorističkih aktivnosti (zajedno sa nadležnim nadzornim organima), posebno u vezi sa kategorijama obveznika za koje su Moneyval evaluacijom identificirani nedostaci u pogledu ispunjavanja obaveza definiranih Zakonom kao i u pogledu neadekvatnog postupanja nadzornih organa nadležnih za te kategorije obveznika;

· aktivnosti na izradi i ažuriranju liste indikatora za prepoznavanje sumnjivih transakcija te njenom distribuiranju svim obveznicima iz Zakona.
10. KORISNI LINKOVI
	SIPA
	www.sipa.gov.ba

	Ministarstvo sigurnosti BiH
	www.msb.gov.ba

	Vijeće ministara BiH
	www.vijećeministara.gov.ba

	Tužilaštvo BiH
	www.tuzilastvobih.gov.ba

	Sud BiH
	www.sudbih.gov.ba

	Parlamentarna skupština BiH
	www.parlament.ba

	Pravosuđe BiH
	www.pravosudje.ba

	Uprava za indirektno oporezivanje BiH
	www.uino.gov.ba

	Granična policija BiH
	www.gp.gov.ba

	Obavještajno-sigurnosna agencija BiH
	www.osa-oba.gov.ba

	Agencija za državnu službu BiH
	www.ads.gov.ba

	Federalno tužilaštvo FBiH
	www.ft-ftbih.pravosudje.ba

	Republičko tužilaštvo RS
	www.rt.rs.pravosudje.ba

	Centar za edukaciju sudija i tužilaca u FBiH
	www.fib.cest.gov.ba

	Centar za edukaciju sudija i tužilaca u RS
	www.rs.cest.gov.ba

	Ministarstvo unutrašnjih poslova RS
	www.mup.vladars.net

	Porezna uprava Federacije BiH
	www.pufbih.ba

	Porezna uprava RS
	www.poreznaupravars.org

	Porezna uprava Brčko distrikta BiH
	wwww.bdcentral.net/index.php/ba/institucije/direkcija-za-finansije/porezna-uprava

	Federalna uprava policije
	www.fup.gov.ba

	Agencija za bankarstvo FBiH
	www.fba.ba

	Agencija za bankarstvo RS
	www.abrs.ba

	MONEYVAL
	www.coe.int/moneyval

	FATF
	www.fatf-gafi.org

	Egmont grupa
	www.egmontgroup.org

	Vijeće Evrope
	www.coe.int/bs/web/about-us

	Evropska unija
	www.europa.eu

	Interpol
	www.interpol.int

	ICITAP
	www.justice.gov/criminal-icitap

	Razvojni program Ujedinjenih nacija
	www.baundp.org

	Međunarodni monetarni fond
	www.imf.org

	Svjetska banka
	www.worldbank.org

� Usvojen  29. 12. 2025. godine, stupio na snagu 08. 02. 2026. godine.


� Sumnjiva transakcija je svaka pokušana ili obavljena gotovinska i bezgotovinska transakcija, bez obzira na njenu vrijednost i način obavljanja, ako je ispunjen jedan ili više sljedećih razloga: a) obveznik zna, sumnja ili ima opravdane razloge za sumnju da transakcija uključuje sredstva proizišla iz kriminalne aktivnosti ili je povezana sa finansiranjem terorističkih aktivnosti, b) indikatori za prepoznavanje sumnjivih transakcija, sredstava i osoba upućuju na to da postoje razlozi za sumnju na pranje novca ili finansiranje terorističkih aktivnosti, c) transakcija odgovara tipologijama ili trendovima pranja nova ili finansiranja terorističkih aktivnosti i/ili d) kada obveznik procijeni da u vezi sa transakcijom, sredstvima ili klijentom postoje i drugi razlozi za sumnju na pranje novca ili finansiranje terorističkih aktivnosti.


� U BiH su tokom 2025. godine poslovale ukupno 22 banke.


Posljednji javno objavljeni Izvještaj o radu Ureda za sprečavanje pranja novca Republike Hrvatske.


� Posljednje javno objavljene tipologije pranje novca Uprave policije - Sektora za finansijsko-obavještajne poslove.

